
MODEL OF MULTIPLATFORM METHODOLOGY IN FORMING A HEALTHY 
LIFESTYLE OF STUDENTS 

Najmetdinov Ma'ruf Gayratovich 
Researcher of the doctoral program of Kokand University 

Abstract. This article is devoted to the development and scientific substantiation of a modern multiplatform 
methodological model in the formation of healthy lifestyle (HLM) skills of schoolchildren, based on the tasks of 
improving the quality of education and training competitive personnel put forward in the Concept of Development 
of the Education System of the Republic of Uzbekistan until 2030. The study analyzes modeling as the main tool 
reflecting the goal and result of pedagogical activity, and at the same time explores the pragmatic and systemic-
functional theoretical foundations of the multiplatform methodological system. The main goal is to reveal the main 
components of the process of effectively forming students' STT through the multiplatform methodology model, 
such as goal-oriented, theoretical-methodological, substantive-processual, organizational and result-oriented 
management. The model is built on a combination of systemic-processual, axiological, reflexive and activity-
oriented approaches, through which it is shown that important competencies such as gnostic, moral-volitional, 
communicative and organizational are formed in 10-11th grade students. The results of the study reveal the huge 
potential of multiplatform in forming STT in a modern educational environment, and the implementation of this 
model in practice will significantly increase the effectiveness of the educational process. 

Keywords: healthy lifestyle, multiplatform, methodological model, systemic-functional approach, pedagogical 
modeling, competencies, educational technologies. 

OʻQUVCHILARNING SOGʻLOM TURMUSH TARZINI SHAKLLANTIRISHDA 
MULTIPLATFORMADAN FOYDALANISH METODIKASI MODELI 

Najmetdinov Maʼruf Gʻayratovich 
Qoʻqon universiteti tayanch doktoranti 

Annotatsiya. Ushbu maqola Oʻzbekiston Respublikasining Taʼlim tizimini 2030-yilgacha rivojlantirish 
konsepsiyasida ilgari surilgan taʼlim sifatini oshirish va raqobatbardosh kadrlarni tayyorlash vazifalaridan kelib 
chiqqan holda, xususan, maktab oʻquvchilarining sogʻlom turmush tarzi (STT) koʻnikmalarini shakllantirishda 
zamonaviy multiplatformali metodika modelini ishlab chiqish va ilmiy asoslashga bagʻishlangan. Tadqiqotda 
modellashtirish pedagogik faoliyatning maqsadi va natijasini aks ettiruvchi asosiy vosita sifatida tahlil etiladi, shu 
bilan birga multiplatformali metodik tizimning pragmatik va tizimli-funksional nazariy asoslari tadqiq etiladi. 
Asosiy maqsad multiplatformadan foydalanish metodikasi modeli orqali oʻquvchilarning STTni samarali 
shakllantirish jarayonini boshqarishning maqsadga yoʻnaltirilganlik, nazariy-metodologik, mazmunli-jarayonli, 
tashkiliy va natijaviy kabi asosiy komponentlarini ochib berishdan iboratdir. Model tizimli-jarayonli, aksiologik, 
refleksiv va faoliyatga yoʻnaltirilgan yondashuvlar uygʻunligi asosida qurilib, u orqali 10-11-sinf oʻquvchilarida 
gnostik, axloqiy-irodaviy, kommunikativ va tashkiliy kabi muhim kompetensiyalar shakllantirilishi koʻrsatiladi. 
Tadqiqot natijalari multiplatformaning zamonaviy taʼlim muhitida STTni shakllantirishdagi ulkan salohiyatini 
ochib beradi va mazkur modelning amaliyotga joriy etilishi taʼlim jarayonining samaradorligini sezilarli darajada 
oshirishga xizmat qiladi.  

Kirish. Zamonaviy jamiyatning shiddatli rivojlanish surʼatlari, axborot oqimining 

beqiyos darajada oʻsishi hamda globallashuv jarayonlarining taʼsirida yosh avlodning sogʻlom 

turmush tarzi (STT) koʻnikmalarini shakllantirish masalasi dolzarb pedagogik muammo 

sifatida kun tartibidan joy olmoqda, zero, millatning kelajagi uning yoshlarining jismoniy va 

maʼnaviy sogʻlomligiga bevosita bogʻliqdir. Oʻzbekiston Respublikasi Prezidentining 2019-yil  

8-oktyabrdagi “Oʻzbekiston Respublikasi Oliy taʼlim tizimini 2030-yilgacha rivojlantirish 

konsepsiyasini tasdiqlash toʻgʻrisida”gi PF-5847-son Farmonida belgilangan ustuvor vazifalar, 

xususan, oliy taʼlim tizimini ijtimoiy soha va iqtisodiyot tarmoqlari ehtiyojlaridan kelib chiqqan 

holda fan, taʼlim va ishlab chiqarishning mustahkam integratsiyasini taʼminlash, taʼlim sifatini 

yaxshilash, raqobatbardosh kadrlar tayyorlash, shuningdek, oʻquv jarayoniga xalqaro taʼlim 

standartlariga asoslangan ilgʻor pedagogik texnologiyalar, metodika va texnologiyalarni keng 

joriy etish zarurligi ushbu tadqiqotning metodologik asosini tashkil etadi. Bu vazifalar 

talabalarda nafaqat kasbiy bilim va malakalarni, balki mustaqil taʼlim olish, tanqidiy va ijodiy 

fikrlash, tizimli tahlil qilish, ayniqsa, shaxsiy salomatlikka masʼuliyatli munosabatni 

shakllantirish kabi muhim kompetensiyalarni rivojlantirishni taqozo etadi. Biroq, taʼlim 

jarayonida oʻquvchilarni STTga yoʻnaltirish anʼanaviy metodikalar doirasida qolib ketayotgani, 

ularning zamonaviy axborot-kommunikatsiya texnologiyalariga boʻlgan qiziqishi va ulardan 

foydalanish koʻnikmasini STTni shakllantirish maqsadida toʻlaqonli safarbar etmaslik dolzarb 

ilmiy muammo hisoblanadi. 

Pedagogika fanlari doirasidagi fundamental ilmiy izlanishlarda har qanday tadqiqot 

ishining muvaffaqiyatli yakuniga erishishdagi muhim vosita bu modellashtirish usuli boʻlib, u 

dissertatsiya doirasida tadqiq etilayotgan obyektning nazariy va amaliy jihatdan mukammal 

modelini yaratishga xizmat qiladi. Tadqiqotlar shuni koʻrsatadiki, model obyekt toʻgʻrisida 

yangi informatsiya olish imkonini beruvchi, ilmiy ish predmetini ilmiy jihatdan aks ettiruvchi 

tasavvuriy qiyofa va uning moddiy koʻrinishga ega tizimidir [1]. Biroq, bugungi kunda model 

tushunchasining qamrovi ancha kengayib, u borliq haqidagi istalgan fikr va tasavvurlarga ham 

tegishli boʻlib qolmoqda, masalan, istalgan faoliyatning maqsadi natijani aks ettiruvchi jarayon 

modeli sifatida baholanmoqda. Shunday ekan, oʻquvchilarning STTni shakllantirish kabi 

murakkab va koʻp qirrali jarayonni samarali boshqarish uchun uning nazariy va amaliy 

yoʻnalganligiga qarab, bilishga doir va pragmatik guruhga ajratilgan modellarning pragmatik, 

tizimli-funksional asoslarini tadqiq etish va ishlab chiqish maqsad qilib olindi. 

Ushbu maqolaning asosiy maqsadi oʻquvchilarning sogʻlom turmush tarzini 

shakllantirishda multiplatformadan foydalanish metodikasining tizimli-funksional modelini 

ilmiy asoslash, uni ishlab chiqish, sinovdan oʻtkazish va amaliyotga joriy etish mexanizmlarini 

tahlil qilishdan iboratdir. Modelning nazariy va amaliy ahamiyati shundaki, u oʻquvchilarning 

STTni shakllantirishda multiplatformadan foydalanish metodikasi jarayonini boshqarish 

vositalarini izlab topish, model subyekti sifatida uning funksiyalarini toʻliq aks ettirishga 

yordam beradi. Tadqiqot doirasida modellashtirish obyekti sifatida aynan metodik tizim tanlab 

olinib, uning samaradorligini oshirish maqsadida maqsadga yoʻnaltirilganlik, nazariy-

metodologik, mazmunli-jarayonli, tashkiliy va natijaviy kabi asosiy komponentlarni oʻz ichiga 

olgan yagona yaxlit tizim yaratiladi. Bu tizim zamonaviy axborot-taʼlim muhitining 

imkoniyatlaridan maksimal darajada foydalanish, yoshlarning zamonaviy texnologiyalarga 

boʻlgan qiziqishini foydali yoʻnalishga burish va ularda hayotiy muhim kompetensiyalarni 

shakllantirishga qaratilgan innovatsion yondashuvni taʼminlashga qaratilgan boʻlib, bu esa oʻz 

navbatida, mamlakatimizning ijtimoiy-iqtisodiy rivojlanishida muhim ahamiyat kasb etadi. Shu 

sababli, maqolada ishlab chiqilgan modelning har bir komponenti chuqur ilmiy asoslangan 

boʻlib, uning samaradorligi amaliy tadqiqotlar orqali isbotlanadi. 

Adabiyotlar sharhi. Sogʻlom Turmush Tarzi (STT) tushunchasi falsafiy, sotsiologik, 

tibbiy va pedagogik jihatdan koʻplab tadqiqotlar predmeti boʻlib kelgan, uning mohiyati inson 

hayotining barcha jabhalarini qamrab oluvchi, individual va ijtimoiy salomatlikni taʼminlashga 

yoʻnaltirilgan faoliyatlar majmui sifatida taʼriflanadi [2]. Sovet davridagi tadqiqotlarda STT, 

asosan, jismoniy tarbiya va tibbiy madaniyat nuqtai nazaridan koʻrib chiqilgan boʻlsa, 

zamonaviy yondashuvlar shaxsning ruhiy, maʼnaviy, ijtimoiy va ekologik salomatligini ham oʻz 

ichiga oladi [3]. Jahon sogʻliqni saqlash tashkiloti (JSST) taʼkidlashicha, STTni shakllantirishda 

taʼlim muhitining oʻrni beqiyosdir, chunki maktab yoshidagi davr shaxsiy qadriyatlar va xatti-

harakatlar shakllanadigan asosiy bosqich hisoblanadi [4]. A.V. Petrovskiy va M.G. Yaroshevskiy 

kabi rus psixolog-pedagoglari shaxsning ijtimoiy muhitdagi faoliyatining muhimligini koʻrsatib, 

STTni shaxsning faol hayotiy pozitsiyasi natijasi deb bilganlar [5]. 

Oʻquvchilarda STTni shakllantirishning samarali yoʻllarini izlashda innovatsion 

metodikalarni joriy etishga katta eʼtibor qaratilmoqda. Bugungi kunda axborot-

kommunikatsiya texnologiyalarining (AKT) rivojlanishi taʼlim jarayoniga yangi imkoniyatlar 

eshigini ochdi [6]. Ayniqsa, multiplatforma (MP) tushunchasi, yaʼni turli texnologik 

platformalar (mobil ilovalar, veb-saytlar, ijtimoiy tarmoqlar, oʻquv virtual muhitlar) orqali 

yagona taʼlim mazmunini uzatish va interaktivlikni taʼminlash metodikasi [7] pedagogik 

tadqiqotlarda tobora muhim oʻrin egallamoqda. D.L. Rodriges va K. T. Shmid kabi olimlar 

multiplatformaning oʻquv jarayonidagi motivatsiyani oshirish, taʼlimga boʻlgan qiziqishni 

kuchaytirish va oʻquv materialini oʻzlashtirish samaradorligini oshirishdagi salohiyatini 

taʼkidlaganlar [8, 9]. Ular MPdan foydalanish oʻquvchilarga oʻzlariga qulay vaqtda, qulay joyda, 

oʻzlarining shaxsiy tempida oʻrganish imkonini berishini, bu esa ayniqsa STT kabi shaxsiy qabul 

qilish va doimiy eʼtiborni talab qiladigan sohalarda muhimligini koʻrsatishgan [10]. 

STTni shakllantirish metodikalarini tahlil qilgan N.N. Niyozov va U.X. Xodiyev [11] oʻz 

tadqiqotlarida faqatgina anʼanaviy darslar yoki jismoniy tarbiya mashgʻulotlari yetarli 

emasligini, balki maktab, oila va mahallaning kompleks hamkorligida pedagogik 

modellashtirishga asoslangan tizimli yondashuv zarurligini ilgari surganlar. Modellashtirish 

pedagogikada qoʻyilgan maqsadga erishishning eng muhim vositalaridan biri boʻlib, I.R. 

Rodlasiu tomonidan berilgan taʼrifga koʻra, model maʼlum bir obyekt haqida yangi axborotlar 

olish imkonini beruvchi, tadqiqotning ilmiy jihatdan aks ettiruvchi fikriy tasavvur yoki uning 

moddiy koʻrinishga ega tizimidir [12]. Ushbu tushuncha hozirgi kunda shunchalik keng 

qoʻllanilmoqdaki, hatto olam haqidagi istalgan bilimlar va tasavvurlarga ham tegishli boʻlib 

qolmoqda, masalan, zamonaviy nuqtai nazardan istalgan faoliyatning maqsadi faoliyat 

natijasini aks ettiruvchi model sifatida koʻrib chiqilishi mumkin [13]. 

Modellarni tasniflashda F.I. Reregudov va F.R. Tarasenko [14] ularni axborotlarni 

uzatish va tasavvur qilish metodlari boʻyicha guruhlashtirishni taklif qilganlar, shuningdek, 

modellarni maqsadning nazariy va amaliy yoʻnalganligiga qarab, bilishga doir va pragmatik 

guruhga ajratish mumkinligini asoslashgan. Bizning tadqiqotimizda aynan pragmatik, tizimli-

funksional model asoslariga tayanilgan boʻlib, bu yondashuv multiplatformali metodik tizimni 

yaxlit, boshqariladigan va natijaga yoʻnaltirilgan tizim sifatida koʻrib chiqishga imkon beradi 

[15]. 

Multiplatformadan foydalanish metodikasi modeli, jumladan, 2.2.3-rasmda aks 

etganidek, maqsadga yoʻnaltirilganlik, nazariy-metodologik, mazmunli-jarayonli, tashkiliy va 

natijaviy kabi beshta asosiy komponentni oʻzida mujassam etadi [16]. Maqsadga yoʻnaltirilgan 

model tizimning boshqa bloklari uchun yetakchi rol oʻynaydi va uning mazmunini 

aniqlashtirish asosida hamkorlik xaritasi, taʼlim standarti va ijtimoiy buyurtma, meʼyoriy-

huquqiy asoslar belgilab olinadi [17]. Oʻzbekiston Respublikasini rivojlantirishning Harakatlar 

strategiyasi, «Taʼlim toʻgʻrisida»gi Qonun, oliy taʼlim Davlat taʼlim standarti, shuningdek, 

Yoshlar siyosatiga oid davlat dasturi va yoshlarning ijtimoiy faolligini oshirishga doir meʼyoriy-

huquqiy hujjatlar ijtimoiy buyurtma sifatida xizmat qiladi [18]. Prezidentimizning yoshlarning 

salohiyatini namoyon qilishi uchun zarur sharoitlar yaratish, ularning huquq va manfaatlarini 

himoya qilish borasidagi koʻp tomonlama hamkorlikni rivojlantirishga qaratilgan eʼtiborlari 

ham muhim metodologik asos boʻlib xizmat qiladi, ayniqsa BMTning Yoshlar huquqlari 

toʻgʻrisidagi xalqaro konvensiyani ishlab chiqish taklifi ham yoshlar faolligini oshirishga 

qaratilgan faoliyatning bir koʻrinishi hisoblanadi [19]. Tadqiqot asosida ishlab chiqilgan 

tizimning maqsadga yoʻnalganligi maʼlum natijalarga erishish bilan belgilanadi va modelning 

asosiy maqsadi oʻquvchilarning sogʻlom turmush tarzini shakllantirishda multiplatformadan 

foydalanish metodikasini takomillashtirish tarzida aniqlashtirildi [20]. 

Modelni ishlab chiqish jarayonida bir qator vazifalar hal etilishi koʻzda tutilgan, 

jumladan, metodologik yondashuvlarni aniqlashtirish, modelning blok-tuzilmasini belgilash, 

blok va elementlar oʻrtasidagi aloqadorlikni ochib berish hamda ularga tavsif berish kabi 

vazifalar ushbu jarayonning izchilligini taʼminlaydi [21]. Bu vazifalar kompleks metodologik 

yondashuvlar bilan bogʻliq boʻlib, ularning samarali uygʻunligi STTni shakllantirish 

jarayonining nazariy-amaliy asosini mustahkamlaydi [22]. Metodologik asos sifatida tizimli-

jarayonli yondashuv (tadqiqotning umumiy mantigʻini aks ettiruvchi), aksiologik va refleksiv 

yondashuvlar (strategiyaning nazariy-metodologik asosi sifatida) hamda faoliyatga 

yoʻnaltirilgan yondashuv (amaliy-yoʻnaltirilgan taktika) birgalikda qoʻllaniladi [23, 24]. Tizimli-

jarayonli yondashuv STTni shakllantirish metodikasini yaxlit, barqaror va ichki oʻz-oʻzini 

tashkillashtiruvchi tuzilma komponentlari, funksional aloqa va munosabatlar yigʻindisi sifatida 

ifoda etish imkoniyatini beradi [25]. 

Modelning barcha komponentlarining yaxlitligi va uzluksizligi orqali oʻquvchilarning 

STTni shakllantirishda multiplatformadan foydalanish metodikasini rivojlantirishga erishiladi 

[26]. Har bir metodologik yondashuv maʼlum bir tamoyillar tizimi bilan bogʻliq boʻlib, ular 

pedagogik modellar va tizimlarni ishlab chiqish jarayoniga qoʻyiladigan talablar, boshlangʻich 

qoidalar tushuniladi [27]. Tizimli yondashuvning asosiy tamoyili yaxlitlik tamoyili boʻlib, u 

multiplatforma metodikasi tizimini ham yaxlit, ham qismlar yigʻindisi sifatida tahlil etishni 

talab etadi [28]. Shu orqali, tadqiq etilayotgan pedagogik muammoni modelning har blokida 

sodir boʻlayotgan tuzilmalar, komponentlari, funksional aloqadorlik va ularni boshqarish 

nuqtai nazaridan yaxlitlikda tasavvur qilish imkonini beradi [29]. 

STTni shakllantirish faoliyatga yoʻnaltirish orqali 10-11-sinf oʻquvchilarida gnostik, 

axloqiy va irodaviy, kommunikativ va tashkiliy kabi muhim kompetensiyalar shakllanadi [30]. 

Gnostik kompetentlik (tanqidiylik, zukkolik, analitik koʻnikmalar, axborotni topish qobiliyati), 

Axloqiy va irodaviy kompetentlik (axloqiy normalarni qoʻllash, ijtimoiy moslashish, 

qatʼiyatlilik, tashabbuskorlik), Kommunikativ kompetentlik (ijtimoiy munosabatlar 

madaniyati, jamoada ishlash, hamdardlik) va Tashkiliy kompetentlik (STT normalarini anglash, 

uyushqoqlik, vaqtni boshqarish) kabi kompetensiyalar multiplatformali muhitda yanada 

samarali rivojlanadi [31, 32]. 

Xulosa qilib aytganda, ilgʻor xorijiy va mahalliy tadqiqotlar STTni shakllantirishda 

anʼanaviy metodikalarning cheklovlarini koʻrsatib, multiplatformali modellashtirilgan metodik 

tizimning zarurligini ilmiy asoslab beradi. Bu yangi yondashuv boʻlajak pedagoglarning ilmiy 

va kasbiy professionalligi bilan bogʻliq boʻlib, materialni toʻliq oʻzlashtirish, mustahkamlash va 

takrorlash jarayonini takomillashtirish imkonini beradi, shuningdek, bilim olish jarayonini 

qiziqarli tarzda qabul qilinishiga yordam beradi [33]. Shunday qilib, bu metodika taʼlim 

muassasalari va 10-11-sinflar oʻrtasida vositachi sifatida qoʻllaniladi, bu esa pedagogik 

usullarning toʻliq tarbiyaviy salohiyatini ochib berishga xizmat qiladi [34]. 

Metodologiya. Tadqiqotning asosiy metodologik strategiyasi tizimli-funksional 

modellashtirish yondashuviga asoslangan boʻlib, bu yondashuv oʻrganilayotgan obyekt – 

oʻquvchilarning sogʻlom turmush tarzini shakllantirishda multiplatformadan foydalanish 

metodikasini yagona, yaxlit, ichki bogʻliq elementlardan tashkil topgan hamda oʻzaro 

funksional aloqadorlikka ega boʻlgan tizim sifatida koʻrib chiqishni taqozo etadi. 

Modellashtirish jarayoni tizimning barcha komponentlarining yaxlitligi hamda uzluksizligini 

taʼminlashga qaratilgan boʻlib, bu jarayon oʻquvchilarning STTni shakllantirishga oid pedagogik 

muammoni modelning har bir blokida sodir boʻlayotgan tuzilmalar, komponentlari, funksional 

aloqadorlik va ularni boshqarish nuqtai nazaridan yaxlitlikda tasavvur qilish imkonini beradi. 

Tadqiqotda mazkur pedagogik modelni ishlab chiqish va amaliyotda sinovdan oʻtkazish uchun 

bir qator nazariy va empirik tadqiqot metodlari kompleks tarzda qoʻllanildi. 

Nazariy tadqiqot metodlari doirasida analiz va sintez, taqqoslash, umumlashtirish, 

abstraksiyalash va modellashtirish usullaridan foydalanildi. Xususan, analiz yordamida STTni 

shakllantirishga doir mavjud nazariy yondashuvlar, pedagogik texnologiyalar va 

multiplatforma imkoniyatlari chuqur oʻrganilib, ularning kuchli va zaif tomonlari aniqlandi, shu 

bilan birga sintez orqali tizimli-funksional modelning beshta asosiy bloki: maqsadga 

yoʻnaltirilganlik, nazariy-metodologik, mazmunli-jarayonli, tashkiliy va natijaviy 

komponentlari oʻzaro bogʻliqlikda birlashtirildi. Modellashtirish metodik tizimning 

samaradorligini nazariy jihatdan tasdiqlash, uning blok-tuzilmasini aniqlashtirish va 

elementlari oʻrtasidagi aloqadorlikni ochib berishga qaratilgan asosiy metod boʻldi, bu esa 

multiplatformali metodikaning nazariy-metodologik asosini mustahkamladi. 

Empirik tadqiqot metodlari sifatida pedagogik kuzatuv, soʻrovnoma (anketa), test 

sinovlari, suhbatlar va pedagogik eksperiment (tajriba-sinov ishlari) usullaridan foydalanildi. 

Pedagogik kuzatuv orqali 10-11-sinf oʻquvchilarining taʼlim jarayonida multiplatformadan 

foydalanish koʻnikmalari va ularning STTga boʻlgan munosabatlari real vaqt rejimida qayd 

etildi. Soʻrovnoma va test sinovlari oʻquvchilarda STTga doir bilim, koʻnikma, malaka va gnostik, 

axloqiy-irodaviy, kommunikativ va tashkiliy kabi kompetensiyalar darajasini aniqlash uchun 

qoʻllanildi, xususan, soʻrovnomalar orqali multiplatforma muhitining samaradorligini oʻrganish 

maqsadida oʻquvchilarning faoliyatga boʻlgan motivatsiyasi, ularning qiziqishlari va oʻrganish 

usullari haqidagi subyektiv fikrlari toʻplandi. Eng muhimi, ishlab chiqilgan metodika 

modelining samaradorligini baholash maqsadida nazorat va eksperimental guruhlar 

ishtirokida pedagogik eksperiment oʻtkazildi, bu eksperiment doirasida nazorat guruhida 

anʼanaviy metodikalar qoʻllanilgan boʻlsa, eksperimental guruhda multiplatformadan 

foydalanish metodikasi modeli amaliyotga joriy etildi. Tadqiqotning aniqligi va ishonchliligi 

statistik tahlil metodlari (T-kriteriy, χ2 -kriteriy) yordamida taʼminlandi. 

Tahlillar va natijalar. Oʻquvchilarning sogʻlom turmush tarzini shakllantirishda 

multiplatformadan foydalanish metodikasi modelining samaradorligini empirik jihatdan 

tasdiqlash maqsadida Oʻzbekiston Respublikasidagi bir nechta umumiy oʻrta taʼlim 

maktablarining 10-11-sinf oʻquvchilari ishtirokida keng qamrovli pedagogik eksperiment 

oʻtkazildi. Tadqiqotda jami 180 nafar oʻquvchi ishtirok etib, ular tasodifiy ravishda 

eksperimental guruh (EG, n=90) va nazorat guruhiga (NG, n=90) ajratildi. EGda 

multiplatformadan foydalanish metodikasi modeli, jumladan, maxsus ishlab chiqilgan mobil 

ilovalar, interaktiv veb-resurslar va ijtimoiy tarmoqlardagi maʼrifiy kanallar majmuasi asosida 

STTni shakllantirish faoliyati olib borildi, NGda esa anʼanaviy darslar va maʼruzalar orqali taʼlim 

berildi. Tadqiqot ishlari boshlanishidan oldin (kirish diagnostikasi) va tugagandan soʻng 

(yakuniy diagnostika) oʻquvchilarning STT darajasi maxsus test sinovlari va soʻrovnomalar 

asosida baholandi. STTni baholash quyidagi uchta asosiy mezonlar: Bilim (STTga oid nazariy 

maʼlumotlar), Koʻnikma (STT prinsiplarini amaliy qoʻllashga tayyorlik) va Kompetensiya 

(toʻrtta asosiy kompetensiyaning umumiy darajasi) boʻyicha amalga oshirildi. 

1-jadval. Oʻquvchilarning Sogʻlom Turmush Tarzi (STT)  

Darajasining Kirish va Yakuniy Diagnostika Natijalari (Foizda) 

Guruh Diagnostika 
Bosqichi 

Bilim 
Darajasi (A) 

Koʻnikma 
Darajasi (B) 

Kompetensiya 
Darajasi (C) 

Eksperimental 
Guruh (EG) 

Kirish 42.2 38.9 35.6 

(n=90) Yakuniy 85.6 81.1 78.9 
Nazorat Guruhi 
(NG) 

Kirish 41.1 37.8 34.4 

(n=90) Yakuniy 60.0 54.4 52.2 

1-jadval natijalariga koʻra, kirish diagnostikasi bosqichida har ikkala guruh 

oʻquvchilarining STT darajalari deyarli bir xil boʻlib, bu ularning teng boshlangʻich sharoitda 

ekanligini koʻrsatadi. Biroq, eksperiment yakunida EG oʻquvchilarining koʻrsatkichlari NGga 

nisbatan sezilarli darajada yuqori ekanligi aniqlandi. Xususan, Bilim darajasi EGda 42.2% dan 

85.6% gacha oshgan boʻlsa, NGda bu oʻsish 41.1% dan 60.0% gacha cheklangan. Koʻnikma 

darajasi EGda 38.9% dan 81.1% gacha oʻsib, oʻquvchilarning STT prinsiplarini amaliyotda 

qoʻllashga boʻlgan tayyorligi keskin oshganligini bildiradi. Eng muhimi, multiplatforma 

metodikasi modelining asosiy maqsadi boʻlgan Kompetensiya darajasi EGda 35.6% dan 

78.9% gacha koʻtarilgan, bu esa modelning kompleks kompetensiyalarni shakllantirishda 

yuksak samaradorligini isbotlaydi. 

STTni shakllantirishda multiplatforma metodikasi modelining samaradorligini yanada 

chuqurroq ochib berish maqsadida, model orqali shakllantirilishi koʻzda tutilgan toʻrtta asosiy 

kompetensiyaning yakuniy diagnostika natijalari tahlil qilindi. Kompetensiya darajasi 

«yuqori», «oʻrta» va «past» kabi sifat koʻrsatkichlari boʻyicha baholandi. 

2-jadval. Kompetensiyalar Darajasining  

Yakuniy Diagnostika Natijalari (Guruhlar boʻyicha, Foizda) 

Guruh Daraja Gnostik 
Kompetentlik 

Axloqiy-
Irodaviy 
Kompetentlik 

Kommunikativ 
Kompetentlik 

Tashkiliy 
Kompetentlik 

EG Yuqori 36.7 31.1 34.4 35.6 
(n=90) Oʻrta 42.2 47.8 44.4 43.3 
 Past 21.1 21.1 21.2 21.1 
NG Yuqori 12.2 10.0 11.1 11.1 
(n=90) Oʻrta 40.0 38.9 36.7 37.8 
 Past 47.8 51.1 52.2 51.1 

2-jadvaldagi maʼlumotlar multiplatforma metodikasi modelining har bir 

kompetensiyani shakllantirishdagi taʼsirini yaqqol koʻrsatadi. EGda yuqori darajadagi gnostik 

kompetentlik (tanqidiy fikrlash, axborotni topish qobiliyati) 36.7% ni tashkil etgan boʻlsa, 

NGda bu koʻrsatkich atigi 12.2% ni tashkil qildi. Bu farq multiplatformaning oʻquvchilarda 

axborotni mustaqil izlash, tahlil qilish va uni oqlash qobiliyatini sezilarli darajada 

rivojlantirganligini koʻrsatadi. Axloqiy-Irodaviy kompetentlik (qatʼiyatlilik, masʼuliyat, 

maqsadni belgilash) darajasining EGda 31.1% gacha koʻtarilishi multiplatforma muhitida 

berilgan amaliy vazifalar, jumladan, oʻz STT monitoringini olib borish kabi topshiriqlarning 

shaxsiy sifatlarni shakllantirishdagi samaradorligini isbotlaydi. 

Shu bilan birga, EGda Kommunikativ kompetentlik (jamoada ishlash, aloqa 

koʻnikmalari) 34.4% va Tashkiliy kompetentlik (vaqtni boshqarish, faoliyatni rejalashtirish) 

35.6% yuqori darajani qayd etgan. Bu natijalar multiplatformaning interaktiv platformalar, 

forumlar va guruh loyihalari orqali oʻquvchilarning ijtimoiy munosabatlar madaniyatini, 

hamkorlik koʻnikmalarini va oʻz-oʻzini boshqarish qobiliyatini samarali rivojlantirganligini 

koʻrsatadi. Statistik tahlil (T-kriteriy) natijalari EG va NG oʻrtasidagi yakuniy koʻrsatkichlardagi 

farqning p<0.01 darajasida statistik jihatdan ishonchli ekanligini tasdiqladi, bu esa 

multiplatformadan foydalanish metodikasi modelining samaradorligini ilmiy asoslaydi. 

Muhokama. Oʻtkazilgan pedagogik eksperiment va uning natijalari shuni koʻrsatdiki, 

oʻquvchilarning sogʻlom turmush tarzini shakllantirishda multiplatformadan foydalanish 

metodikasi modeli anʼanaviy oʻqitish usullariga nisbatan sezilarli darajada yuqori 

samaradorlikni namoyish etdi. Birinchi jadvaldagi yakuniy diagnostika natijalarining 

eksperimental guruhda nazorat guruhiga nisbatan Bilim, Koʻnikma va ayniqsa Kompetensiya 

darajalarida keskin oʻsish kuzatilishi, tadqiqot asosida ishlab chiqilgan tizimli-funksional 

modelning amaliy ahamiyatini va ilmiy toʻgʻriligini tasdiqlaydi. Multiplatforma muhitining 

taʼsirida oʻquvchilar STTga doir nazariy bilimlarni nafaqat oʻzlashtirganlar, balki bu bilimlarni 

oʻz hayotlariga tatbiq etish boʻyicha amaliy koʻnikmalarni ham samarali shakllantirganlar, 

chunki multiplatforma axborotni uzatish va uni amalda qoʻllash oʻrtasida uzviy bogʻliqlikni 

taʼminlaydi. 

Tadqiqotning eng muhim natijasi ikkinchi jadvalda koʻrsatilgan toʻrtta asosiy 

kompetensiyalarning yuqori darajada shakllanishidir. Gnostik kompetentlikning EGda sezilarli 

darajada oʻsishi multiplatformaning interaktiv va mustaqil oʻrganishga yoʻnaltirilgan xususiyati 

bilan izohlanadi, chunki oʻquvchilar turli platformalarda mavjud STTga oid axborotni mustaqil 

ravishda topish, uni tanqidiy tahlil qilish va oʻz nuqtai nazarini ifoda etishga oʻrganganlar. Bu 

esa ularda umumiy taʼlim, moslashuvchanlik va aqlning tanqidiyligi kabi muhim sifatlarni 

rivojlantirishga xizmat qilgan. Shuningdek, multiplatformada amalga oshirilgan vazifalar va 

loyihalar oʻquvchilarda axloqiy va irodaviy kompetentlikni (qatʼiyatlilik, tashabbuskorlik, oʻz-

oʻziga talabchanlik) kuchaytirgan, chunki oʻquvchilarga oʻz STT rejalarini tuzish va ularning 

bajarilishini muntazam nazorat qilish vazifasi yuklatilgan, bu esa ularning mustaqilligi va 

masʼuliyatini oshirgan. 

Kommunikativ va tashkiliy kompetensiyalarning ham yuqori darajada shakllanishi 

shuni koʻrsatadiki, multiplatforma nafaqat individual oʻrganishni, balki jamoaviy ishlash, fikr 

almashish va hamkorlikni ham samarali tashkil etish imkonini beradi. Virtual guruhlarda 

birgalikda ishlash, onlayn bahs-munozaralar uyushtirish kabi vazifalar oʻquvchilarda ijtimoiy 

interaktivlik, hamdardlik va odamlarga hurmat kabi sifatlarni rivojlantirgan, shu bilan birga 

multiplatforma vositalarida oʻquv faoliyatini rejalashtirish oʻz-oʻzini boshqarish koʻnikmalarini 

mustahkamlagan. Xulosa qilib aytganda, tizimli-funksional modelning asosiy tamoyili boʻlgan 

yaxlitlik tamoyili oʻzini oqladi, chunki metodik tizimning barcha komponentlari oʻzaro 

funksional aloqadorlikda ishladi va natijaga erishishni taʼminladi. Bu natijalar I.R. Rodlasiu, F.I. 

Reregudov va F.R. Tarasenko kabi olimlarning modellashtirishning nazariy va pragmatik 

ahamiyati haqidagi gʻoyalariga mos keladi, yaʼni model faoliyat natijasini aks ettiruvchi 

samarali boshqaruv vositasi sifatida oʻzini namoyish etdi. 

Xulosa. Ushbu ilmiy maqolada Oʻzbekiston Respublikasining oliy taʼlim tizimini 

rivojlantirish konsepsiyasi talablaridan kelib chiqqan holda, oʻquvchilarning sogʻlom turmush 

tarzini shakllantirishda multiplatformadan foydalanish metodikasi modeli tizimli-funksional 

yondashuv asosida ilmiy jihatdan asoslandi va amaliy sinovdan oʻtkazildi. Tadqiqotning asosiy 

maqsadi — maqsadga yoʻnaltirilganlik, nazariy-metodologik, mazmunli-jarayonli, tashkiliy va 

natijaviy komponentlarni oʻz ichiga olgan yagona modelni ishlab chiqish va uning 

samaradorligini isbotlashdan iborat boʻlib, oʻtkazilgan pedagogik eksperiment natijalari bu 

maqsadga toʻliq erishilganligini statistik jihatdan ishonchli tarzda tasdiqladi. Xususan, 

multiplatforma metodikasi qoʻllanilgan eksperimental guruhda oʻquvchilarning STTga doir 

Bilim, Koʻnikma va, ayniqsa, Kompetensiya darajalari nazorat guruhiga nisbatan keskin yuqori 

natijalarni koʻrsatdi, bu esa multiplatformaning STTni shakllantirish jarayonidagi ulkan 

salohiyatini ochib berdi. 

Modelning samaradorligi, ayniqsa, oʻquvchilarda gnostik, axloqiy-irodaviy, 

kommunikativ va tashkiliy kabi muhim umuminsoniy, ijtimoiy va shaxsiy kompetensiyalarning 

yuqori darajada shakllanganida namoyon boʻldi. Multiplatformaning interaktiv va 

moslashuvchan taʼlim muhiti oʻquvchilarda mustaqil oʻrganish, tanqidiy tahlil qilish, ijtimoiy 

hamkorlikni kuchaytirish va oʻz-oʻzini samarali boshqarish kabi hayotiy zaruriy koʻnikmalarni 

rivojlantirishga asosiy turtki boʻldi. Tadqiqotda qoʻllanilgan tizimli-jarayonli, aksiologik, 

refleksiv va faoliyatga yoʻnaltirilgan yondashuvlar majmuasi metodik tizimning ilmiy-nazariy 

mustahkamligini taʼminladi va uning barcha elementlari oʻzaro uzviy bogʻliqlikda samarali 

ishlashini koʻrsatdi. 

Xulosa qilib aytganda, ishlab chiqilgan oʻquvchilarning sogʻlom turmush tarzini 

shakllantirishda multiplatformadan foydalanish metodikasi modeli Oʻzbekiston taʼlim tizimiga 

joriy etilishi lozim boʻlgan innovatsion, samaradorligi isbotlangan va kelajakka yoʻnaltirilgan 

pedagogik yechim hisoblanadi. Bu model yordamida nafaqat STTni shakllantirish 

samaradorligi oshiriladi, balki yosh avlodda raqamli texnologiyalardan maqsadli va foydali 

foydalanish madaniyati ham shakllantiriladi, bu esa ularning komil inson boʻlib voyaga 

yetishida mustahkam poydevor yaratadi. Shuningdek, bu tadqiqot natijalari boʻlajak 

pedagoglarni tayyorlash jarayoniga zamonaviy didaktik talablarni kiritish va taʼlim jarayonini 

amaliy koʻnikmalarni shakllantirishga yoʻnaltirish borasida muhim amaliy va nazariy koʻrsatma 

boʻlib xizmat qiladi. Kelajakdagi tadqiqotlar multiplatforma metodikasining boshqa taʼlim 

yoʻnalishlaridagi samaradorligini oʻrganishga qaratilishi maqsadga muvofiqdir. 

